
Söz mənadan asılıdır, məna sözdən hər zaman, 
  Bir - birindən asılıdır, necə ki cism ilə can. 

Azərbaycan ədəbiyyatının görkəmli nümayəndəsi, şair və mütəfəkkir Məhəmməd 
Füzuli  1494-cü ildə İraqın Kərbala şəhərində anadan olmuşdur. Görkəmli şair ilk 
təhsilini Kərbəla şəhərində almışdır. Şair öz şəxsi mütaliəsi sayəsində ədəbiyyat, 
riyaziyyat, astronomiya elmlərinə dərindən yiyələnmiş, klassik türk, ərəb və fars 
dillərini öyrənmişdir. Dövrün elmlərini öyrənməkdə yüksək mərtəbəyə  çatan şair bu 
fəzilətinə görə “Mövlana” ləqəbini almışdır. O, yaradıcılığa erkən yaşlarından 
başlamış, Füzuli təxəllüsü ilə çoxsaylı əsərlər yazmışdır.  

M.Füzuli bədii nəsr ustadı olmuş, əsərlərini üç dildə - azərbaycan, ərəb və fars 
dillərində qələmə almışdır. Onun “Bəngü-Badə”, “Həfti-cam”,  “Söhbətül-əsmar”, 
“Leyli və Məcnun”, “Şikayətnamə”, “Rindü-zahid” “Mətləül-etiqat” kimi irihəcmli 
əsərləri Şərq və dünya poeziyasının nadir incilərindəndir.  

Hərtərəfli biliyə malik olan şair qəzəl, qəsidə, qitə, məsnəvi, müxəmməs, mürəbbe, 
təxmis, tərcibənd kimi əruz vəzninə mənsub janr formalarında qələmini sınamışdır. O, 
Şərq poeziyasında qəlb şairi, məhəbbət şairi kimi tanınmışdır. Lirik şeirinin bənzərsiz 
nümunələrini yaradan şair daha çox qəzəl ustadı kimi tanınır. Qəzəlləri məzmun 
etibarilə eşq, məhəbbət, gözəl və gözəlliyin vəsfi, dini və ictimai mövzudadır.  

Füzulinin poeziyası azərbaycan dilinin ikişafında mühüm rol oynamışdır. Qüdrətli 
sənətkar anadilli poeziyamızın ən mükəmməl nümunələrini yatamış və Azərbaycan 
ədəbi-bədii dilini daha da inkişaf etdirərək yeni zirvəyə ucaltmışdır. Şairin yazmış 
olduğu bir çox əsərləri ilk vaxtlardan geniş coğrafiyada yayılmış və ona şöhrət 
qazandırmışdır.  

Dahi mütəfəkkirin  “Leyli və Məcnun” poeması onun yaradıcılığının zirvəsi kimi 
qiymətləndirilir. Onun azərbaycan türkcəsində qələmə aldığı bu əsər orjinallığı ilə 
həmin mövzuda yazılmış əvvəlki poemalardan fərqlənir. Poema Osmanlı hökmdarı 
Sultan Süleyman Qanuniyə ithaf olunmuşdur. Klassik məsnəvi janrında olan bu əsər 
dünya poeziyasında məhəbbət mövzusunda qələmə alınmış ən yaxşı nümunələrdəndir. 

Füzuli irsi bu gün də bir çox yerli və xarici tədqiqatçılar tərəfindən də təbliğ olunur. 
Onun parlaq yaradıcılığına qərb mədəniyyətində də önəm verilir və bir çox əsərləri 
Şekspir, Dostoyevski, Con Don kimi dünya ədəbiyyatının aparıcı simalarının əsərləri 
ilə müqayisə edilir.  

Füzulinin şöhrəti bütövlükdə Azərbaycanın şöhrəti idi. Onun zəngin irsinin 
öyrənilməsi, təbliğ olunması Füzuli yaradıcılığının təkrarolunmaz və örnək olmasının 
göstəricisidir.  

F.Köçərli adına Respublika Uşaq Kitabxanası Məhəmməd Füzulinin 530 illik yubileyi 
münasibətilə şair haqqında fondda mövcud olan çap əsərlərinin tam mətnli biblioqrafik 
siyahısını, şairin qiymətli kəlamları, eləcə də şair haqqında söylənilən qiymətli 
fikirlərin mətnini toplayaraq oxuculara təqdim edir. 

Məhəmməd Füzulinin qiymətli kəlamları 
 “Açılmamış dəfinədir hər bir canın xəzinəsi, 

İnci saçan dilindədir, hər insanın xəzinəsi”. 

 

 “Aləm sədəfində insandan qiymətli bir gövhər görmədim”. 

 

 “Comərdliyə güvənsən də, sadiq sanma sirdaşları, 
Paxıllıqdan gör nə etdi, gör Yusifin qardaşları”. 

 

 “Elmsiz şeir təməli olmayan divara bənzər və təməli olmayan divar da tez 
yıxılar”. 

 

 “Eşq aşiqlər üçün həqiqət yolunu işıqlandırır”. 

 

 “Dil gülünc etməsin deyə insanı, 
İnsan ağzı oımuş dilin zindanı”. 

 

 “Dünya hər kəsin öz malını satdığı bir bazardır”. 

 

 “Hər cins öz həmcinsinə meyl edər”. 

 

 “Hər danışan adam öz nitqinə məsuliyyətlə yanaşmalı, mənalı sözlər seçib 
işlətməlidir.Çünki gözəl və mənalı söz insanın mənəvi aləminin zənginliyini, 
onun mərifətini göstərir”. 

 

 “Qənaət sahibi olmayan acgözlər bir tikə çörək üçün dövlətlilərin qapılarındakı 
köpəklərlə boğuşmalıdır”. 

 

 “Nə qədər ki, meyvə yetişməmişdi, tamsız idi... elə ki, kamil oldu, ağacla 
müxalifətə başladı. Bu müxalifət ondakı rəng və qoxu idi. Meyvədəki rəng və 

qoxu ağacda yox idi. Əlbəttə ki, meyvənin lətafəti və gözəlliyi ağacdan artıqdır, 
o, ağacdan incədir... Ey ağıllı və nüktəbin oğul! İndi sən bu sözlərdən məqsədimi 
başa düş. Həqiqət aləminə yaxşı baxsan meyvə sənsən, ağac mənəm, dünya 
bağdır”. 

 

 “Sözün qiymətini bilən, ona dəyər verən insan özünə dəyər vermiş olur. Söz 
hansı dəyərdə olsa, sahibini də o dəyərdə edər. İnsana onun danışdığı sözə görə 
qiymət verilir”.  

 

 

 

 

 

 

 

 

 

 

 

 

 

 

 

 

 

 

 

 

 



5 
  
 

Görkəmli şəxsiyyətlər Füzuli haqqında 
Azərbaycan xalqının həyatı böyük, çətin mərhələlərdən keçmişdir. Ancaq bütün 
çətinlikləri keçməkdə Azərbaycan xalqına onun böyük insanlarının, böyük 
şəxsiyyətlərinin yaratdıqları sənət əsərləri kömək etmişdir. Füzuli bunların arasında 
görkəmli yer tutur. 

                  ***       
     

Füzulinin ən böyük xidmətlərindən biri də öz dövrünün və ondan sonrakı dövrün 
mürəkkəb proseslərinə baxmayaraq, türk dilini, ana dilini yaşatmasından ibarətdir. 

   *** 

 Azərbaycan yazıçıları, şairləri, bəstəkarları, rəssamları, heykəltaraşları Füzulinin 
əsərlərinə həsr olunmuş, onun əsərlərindən irəli gələn ideyalardan istifadə edərək gözəl 
əsərlər yaratmışlar. Bütün bunlar Füzulinin yaradıcılığının və onun sonrakı nəsillərə 
qoyduğu irsin məzmunu və mənasıdır. 

  *** 

Füzuli Azərbaycan xalqının böyük şairi, alimi, filosofu olaraq, eyni zamanda bütün 
türkdilli, türksoylu xalqlara, bütün türk, İslam dünyasına mənsubdur. Onun irsi dünya 
mədəniyyətinə böyük töhfələr vermişdir, dünya mədəniyyətini zənginləşdirmişdir... O, 
Azərbaycan şeirinin, Şərq şeirinin ən yüksək zirvəsinə çatmışdır və onun poeziyası 500 
ildir insanlara böyük mənəvi ruh verir... Məhəmməd Füzuli öz əsərləri, yaradıcılığı ilə 
özünə yenilməz bir heykəl, abidə  yaratmışdır. Bu, mənəvi abidədir... 

         Heydər  Əliyev 

        Ümummilli lider                                                                  
        

Məhəmməd Füzuli Azərbaycan ədəbi-bədii fikrinin inkişafında müstəsna yer tutan, 
Yaxın və Orta Şərq ölkələri ədəbiyyatına mühüm təsir göstərən qüdrətli sənətkardır. 
Hərtərəfli biliyə malik mütəfəkkir kimi onun həyata, insana dərin məhəbbət aşılayan 
və daim gözəllik duyğusu ilə, ülvi ideallarla yaşamağa çağıran çoxcəhətli bədii-fəlsəfi 
irsi Azərbaycan xalqının bəşər mədəniyyəti xəzinəsinə bəxş etdiyi misilsiz mənəvi 
sərvətlərdəndir.            
                        İlham Əliyev 

               Azərbaycan Respublikasının Prezidenti

Yalnız Azərbaycanın deyil, bütün türklüyün dahi şairlərindən, Əbü şüəra künyəsini 
daşıyan Füzulinin dərin bir nüfuzu, böyük bir mürşüdlüyü vardır. Füzuli Şərqin ən 
böyük liriki, Türk ədəbiyyatının parlaq günəşidir.       
                              Məhəmməd Əmin Rəsulzadə 

                        siyasi xadim, yazıçı 

 

Füzuli Azərbaycan ədəbiyyatını fars və ərəb girdablarından dartıb çıxartmış və dörd 
yanını sarmış boşluq içərisində yeni doğulmuş ədəbiyyatı çiyinlərinə almış və 
yenilməz addımlarla ta yüksəklərə qaldırıb parlaq bir sentimentalizm ədəbiyyatı olmaq 
üzrə vaxtına təqdim etmişdir. Füzuli öz dühası ilə Azərbaycana parlaq klassik bir 
ədəbiyyat verdi.                                                                                                                                 
                 Mirzə Fətəli Axundov
                    yazıçı,  dramaturq  
          

Məhəmməd Füzuli novator şairdir, çünki o özündən əvvəlki şairlərdən və öz dövrünün 
şairlərindən heç kimi təqlid etməyib. Əksinə, M. Füzulidən sonra gələn şairlərin 
çoxusu, ələlxüsus Azərbaycan şairləri Füzuliyə peyrövlik edib və Füzulinin  nüfuzu 
xeyli müddət bizim Azərbaycan şairlərinin asari qələmiyyələrində müşahidə 
olunacaqdır. Türk dilinə rövnəq verən və onu xaru-xaşakdan təmizləyib bir göyçək və 
səfalü çəmənə bənzədən Füzuli olubdur.                                                             

                            Firidun bəy Köçərli                             

                                                        Azərbaycan ədəbiyyat tarixçiliyi elminin banisi
            

 

Füzuli  diridir, Füzuli şeir dövrünün hazırladığı yeniliyə məğlub olmaz və sarsılmaz 
bir qüvvədir. Onun məktəbi - ədəbi irsi bizim şairlərin başına girib, bütün əsərlərində 
bir Füzuli ruhu görünməkdədir.   

                 Cəlil  Məmmədquluzadə 

          yazıçı, dramaturq 

 

O zülmət səltənətində, yalnız qüvvətin hakim olduğu yerdə, nə söz, nə əql, nə də zəka 
və istedadın heç bir qiymət və əhəmiyyəti olmadığını bildiyi halda Füzuli susmadı. 

Duyduğunu, gördüyünü söylədi. Qaba və cahil cəmiyyəti incə-incə iylədi. 
Çirkinliklərini, qabalıqlarını üzlərinə oxudu.   

     Abdulla Şaiq 

              şair, pedaqoq 

  

Füzuli böyük dahidirki, aşıb-daşıb gələn sellərin önünü aldı, ruhumuzu oxşadı, 
qonşulara tanıtdırdı, qabiliyyətimizi göstərdi, ədəbiyyatımızı diriltdi.  

        Salman Mümtaz 

            ədəbiyyatşünas 

 

Füzuli bütün Şərq ədəbiyyatında, bütün Şərq ölkələrində məlum olduğu, təqdir edildiyi 
kimi, Avropada da rəğbət və məhəbbətlə  məzhər olmuşdur. 

                          Bəkir Çobanzadə 

                                                                                filologiya elmləri doktoru, professor  

 

Füzuli öz dünyası ilə Azərbaycana parlaq klassik ədəbiyyat verdi.  

                    Cəfər Cabbarlı 

                                                                                           yazıçı, dramaturq 

  

Füzuli heç şübhəsiz ki, işıqlı və humanist fikirlərin qüdrəti, insani ehtirasların gücü, 
elm və biliyin müxtəlif sahələrini dərindən bilməsi etibarilə, doğrudan da nəhəng sima 
idi. 

                 Mirzə İbrahimov 

                  yazıçı, dramaturq 

 

Azərbaycan ədəbiyyatında insan qəlbinin dərin hisslərini tərənnüm edən Füzuli 
poeziyamızın tarixində lirik şeirimizin mahir ustası adlanır. 

                    Əli Fəhmi 

                    mətnşünas 

Türk dünyasının sivilizasiyaya bəxş etdiyi ən böyük bədii dühalardan biri Məhəmməd 
Füzulidir. Azərbaycan, Şərq və dünya elmi-nəzəri fikri tarixində “könüllər fatehi”, 
“qəlb şairi”, “eşq və məhəbbət nəğməkarı” kimi etiraf olunan Füzulinin poeziyası 
əslində xalis elmi dəyərlərə əsaslanan intelektual poeziyadır.   

                                                   Yaşar Qarayev 

        filologiya elmləri doktoru 

 

Kitabları  

Fələklər yandı ahimdən... : Seçilmiş əsərləri. - Bakı : Kitab klubu MMC, 2017. - 456 
s. 

Meyvələrin söhbəti : hekayə. - Bakı : Gənclik, 1995. - 10 s. 

 

Kiril əlifbası ilə  

Bəngü və badə . - Bakı : Azərnəşr, 1993. - 289 s. 

Hədiqətüs-süəda. - Bakı : Gənclik, 1993. - 368 s. 

Mətlə əl-etiqad. - Bakı : Yazıçı, 1987. - 100 s. 

Şikayətnamə. - Bakı : Gənclik, 1992. - 32 s. 

Leyli və Məcnun. - Bakı : Gənclik, 1993. - 232 s.  

 

Haqqında kitablarda  

Əlizadə L. Məhəmməd Füzuli : Metodik tövsiyələr və elmi tədqiqi məqalələr 
məcmuəsi. - Bakı : Şəms, 2007. - 92 s. 

 

Kiril əlifbası ilə 

Hacıyev T. Füzuli: Dil sənətkarlığı. - Bakı : Gənclik, 1994. - 72 s. 

Məmmədov V. Füzulinin musiqi dünyası. - Bakı : İşıq, 1977. - 68 s. 

https://drive.google.com/file/d/1L9pPhVKxyH7YilLXOdDMROKeO7M8YSIQ/view?usp=drive_link
https://drive.google.com/file/d/1F6FlaIDUBcaVlJ2ICO3rlXCf_8peVhr2/view?usp=drive_link
https://drive.google.com/file/d/1mLMEJVRqss7m4kNXakDUCxs0U01RYCG6/view?usp=drive_link
https://drive.google.com/file/d/1L5YzKZgtYVpmnJxyhOFo7y6-ieO7fWwg/view?usp=drive_link
https://drive.google.com/file/d/1fldOnXDXZkERIkhPtjHBS9XLKpinNYYt/view?usp=drive_link
https://drive.google.com/file/d/1_ytlthek0l_KrKACVW_HuxqPiOVZOEHq/view?usp=drive_link
https://drive.google.com/file/d/1_ytlthek0l_KrKACVW_HuxqPiOVZOEHq/view?usp=drive_link
https://drive.google.com/file/d/1kQX-DYx91ywfJkY77AegI4QUY34kYPOf/view?usp=drive_link
https://drive.google.com/file/d/1kQX-DYx91ywfJkY77AegI4QUY34kYPOf/view?usp=drive_link
https://drive.google.com/file/d/1mz573sHkWIgB2xcSfexxcbX3sVlbw-ri/view?usp=drive_link
https://drive.google.com/file/d/16HMPdih7y-ytPJ40PzFpxhIdpJtfgVYD/view?usp=drive_link
https://drive.google.com/file/d/1t8g-z0yEfAIoIApWlgvhdUByabWc2cOP/view?usp=drive_link
https://drive.google.com/file/d/152o1kOHlqlXl0RXkgVDc3IsuXyidd0mg/view?usp=drive_link

